
SANOAT KORXONALARI JOZIBADORLIGINI 
OSHIRISHDA MARKETING STRATEGIYASINI 
AMALGA OSHIRISH XUSUSIYATLARI
Raxmonova Feruza Musakulovna
SamDAQU “Biznesni boshqarish” kafedrasi katta o‘qituvchisi 
Email: feruza_r_m@mail.ru

Annotatsiya: Ushbu maqolada sanoat korxonalari jozibadorligini oshirishda marketing strategiyasinining zaruriyati, o‘ziga 
xos xususiyatlari, mavjud imkoniyatlari va uni amalga oshirish masalalari yoritilgan. Shuningdek, sanoat korxonalari 
jozibadorligini oshirishda marketing strategiyasini amalga oshirish yuzasidan takliflar keltirilgan.

Kalit soʻzlar: mintaqa, sanoat, sanoat korxonalari, jozibadorlik, marketing, marketing strategiyasi.
Abstract: This article discusses the need for a marketing strategy to increase the attractiveness of industrial enterprises, its 
specific features, existing opportunities and issues of its implementation. Also, proposals are made on the implementation 
of a marketing strategy to increase the attractiveness of industrial enterprises. 

Key words: region, industry, industrial enterprises, attractiveness, marketing, marketing strategy.
Аннотация: В статье рассматривается необходимость разработки маркетинговой стратегии для повышения 
привлекательности промышленных предприятий, её особенности, существующие возможности и проблемы её 
реализации. Даны предложения по реализации маркетинговой стратегии для повышения привлекательности 
промышленных предприятий. 

Ключевые слова: регион, промышленность, промышленные предприятия, привлекательность, маркетинг, 
маркетинговая стратегия.

K I R I S H
Sanoat korxonalari jozibadorligini oshirishda marketing strategiyasi muhim o‘rin tutadi. U korxonaning 

bozordagi o‘rnini mustahkamlash, mijozlar ehtiyojlariga mos mahsulot va xizmatlarni taklif etish, raqobatchilardan 
ajralib turish hamda brend imijini yaxshilash vositasi sifatida qo‘llanadi. Marketing strategiyasini to‘g‘ri ishlab 
chiqish va samarali amalga oshirish zarur. Shu orqali korxona yangi mijozlarni jalb qiladi, mavjud mijozlar bilan 
uzoq muddatli aloqalarni rivojlantiradi, innovatsion yondashuvlarni joriy etadi va daromadni oshirishga erishadi. 
Shuning uchun marketing strategiyasi sanoat korxonalarining barqaror rivojlanishi va bozordagi jozibadorligini 
ta’minlashda asosiy omil hisoblanadi.

Ushbu strategiya korxonalarga bozordagi raqobatbardoshligini mustahkamlash, mijozlar bilan uzoq 
muddatli aloqalar o‘rnatish va mahsulotlarni samarali targ‘ib etish imkonini beradi. Biroq sanoat sohasida 
mahsulotlarning murakkabligi va yuqori texnik talablarga javob berishi sababli marketing strategiyasi mahsulot 
sifatini oshirish, innovatsiyalarni joriy qilish hamda mijoz ehtiyojlarini chuqur tahlil qilish asosida shakllantirilishi 
lozim. Shu bois, sanoat korxonalari uchun bozordagi jozibadorlik marketing strategiyasining samarali amalga 
oshirilishiga bevosita bog‘liqdir. Demak, marketing strategiyasi korxonaning raqobatbardoshligini kuchaytirish, 
mijozlar bilan mustahkam aloqalar o‘rnatish va mahsulot hamda xizmatlarni samarali taqdim etishda zaruriy 
omil bo‘lib xizmat qiladi.

Sanoat sohasida mahsulotlar ko‘pincha texnik jihatdan murakkab bo‘ladi va yirik hajmlarda ishlab 
chiqariladi. Bunday holatda marketing strategiyasi aniq, tizimli va moslashuvchan bo‘lishi talab etiladi.

M A V Z U G A  O I D  A D A B I Y O T L A R  S H A R H I
Sanoat korxonalari jozibadorligini oshirishda marketing strategiyasini amalga oshirish yuzasidan turli 

tadqiqotlar olib borilgan. Xususan, tadqiqotlarga ko‘ra, strategiyani ishlab chiqish va uni amalga oshirish har 
qanday biznesni boshqarishning ajralmas unsurlari hisoblanadi [1].

Boshqa tadqiqotlarda korxonalar rivojlanishi uchun marketing strategiyalari va mexanizmlarining 
zarurligi asoslab beriladi. Ya’ni, yangi bozorlarga chiqish uchun korxona yangi marketing strategiyalari va 
mexanizmlaridan foydalanishi lozimligi ta’kidlanadi [2].

Yana bir tadqiqotda sanoat korxonalari jozibadorligini oshirishda marketing strategiyasini amalga oshirish 
vositasi sifatida HRM (inson resurslarini boshqarish) tizimini rivojlantirish muhim omil sifatida ko‘riladi. Aniqroq 
qilib aytganda, mamlakatimiz sanoat korxonalarida marketing faoliyatini samaradorligini oshirish uchun HRM 
tizimini rivojlantirish zarur omil bo‘lib qaraladi [3].

Shuningdek, ayrim tadqiqotlarda korxonaning marketing tadqiqotlarini amalga oshirish bevosita marketing 
strategiyasi asosida olib borilishi ta’kidlanadi. Unga ko‘ra, korxona marketing tadqiqotlari natijasida qabul 
qilingan strategiyaga amal qiladi va uni bozor talablariga mos ravishda doimiy ravishda moslashtirib boradi [4].

Yana bir tadqiqotlarda sanoat korxonalarining imkoniyatlari bevosita marketing strategiyasini shakllantirish 
orqali yuzaga chiqishi asoslanadi. Unga ko‘ra, strategiya korxona imkoniyatlaridan optimal foydalanishga 
hamda kompaniya faoliyatida samaradorlikni pasaytirishi mumkin bo‘lgan noto‘g‘ri qarorlarning oldini olishga 
qaratilishi lozim [5].

Ulardan tashqari, boshqa tadqiqotlarda sanoat korxonalarining taraqqiyoti, avvalo, marketing 
strategiyasining mavjudligi bilan belgilanadi. Bunday strategiyaning mavjudligi korxonaning uzoq muddatli 
istiqbolga yo‘nalganligi, sheriklar va mijozlar bilan hamkorlikni rivojlantirishga intilishi hamda niyatlarining 
jiddiyligidan dalolat beradi [6].

Boshqa manbalarga ko‘ra, sanoat marketingining evolyutsiyasi xaridorlar va ta’minot zanjirlarining dinamik 
harakati bilan chambarchas bog‘liq. Elektron tijorat va onlayn xaridlarning o‘sishi sanoat xaridorlarining 
tadqiqotlariga va sotib olish bo‘yicha qarorlariga sezilarli ta’sir ko‘rsatmoqda [7]. Shunga ko‘ra, internetda keng 
ma’lumot mavjudligi xaridorlarni yanada xabardor qilmoqda va ular o‘ziga xos ehtiyojlari va talablariga mos 
keladigan yechimlarni izlashmoqda.

T A D Q I Q O T  M E T O D O L O G I YA S I
Mazkur tadqiqot ishini amalga oshirishda ilmiy tadqiqot metodologiyasida qo‘llaniladigan turli usullardan 

foydalanildi. Xususan, ushbu tadqiqotda sanoat korxonalari jozibadorligini oshirishda marketing strategiyasini 
amalga oshirish jarayonida kuzatish, mantiqiy fikrlash, tarkibiy tahlil, qiyosiy tahlil, ilmiy abstraksiyalash, 
ma’lumotlarni guruhlash, analiz va sintez, induksiya hamda deduksiya usullaridan keng foydalanildi. 

T A H L I L  V A  N A T I J A L A R
Strategiyani amalga oshirish jarayonida bozordagi talab va raqobat sharoitlari doimiy ravishda tahlil qilinib 

borilishi kerak. Bu esa korxonaga o‘z mahsulotlarini mijozlar ehtiyojlariga moslashtirish, narx siyosatini to‘g‘ri 
belgilash va samarali taqsimot tizimini yo‘lga qo‘yish imkonini beradi. Shu bilan birga, innovatsion yechimlar 
va raqamli marketing vositalaridan foydalanish sanoat korxonasi jozibadorligini oshirishda muhim omil bo‘lib 
hisoblanadi.

Sanoat korxonasi jozibadorligini oshirish uchun bozorni doimiy kuzatib borish, raqobatchilar faoliyatini 
tahlil qilish va mijozlarga individual yondashuv qo‘llash zarur. Shuningdek, samarali narx siyosati va taqsimot 
tizimini yaratish, texnik xizmat ko‘rsatish va sotishdan keyingi qo‘llab-quvvatlash xizmatlarini rivojlantirish 
lozim. Raqamli marketing vositalari va sanoat ko‘rgazmalari orqali reklama faoliyatini kengaytirish va brendni 
mustahkamlash korxonaning bozordagi imidjini yaxshilaydi. Bu borada sanoat korxonalari jozibadorligini 
oshirishda marketing strategiyasining samarali amalga oshirilishi bevosita korxonaning barqaror rivojlanishi va 
raqobatda muvaffaqiyat qozonishi uchun qo‘llaniladi.

Sanoat korxonalarida marketing strategiyasini muvaffaqiyatli amalga oshirish korxonaning bozordagi 
o‘rnini mustahkamlash va raqobatbardoshligini oshirishda muhim rol o‘ynaydi. Strategiyani to‘g‘ri yo‘lga qo‘yish 
uchun bir nechta quyidagi asosiy usullar samarali qo‘llanilishi zarur:

birinchidan, bozordagi talab va mijoz ehtiyojlarini chuqur tahlil qilish, segmentatsiya qilish orqali aniq 
maqsadli auditoriyani belgilash muhimdir. Bu esa korxonaga o‘z mahsulot va xizmatlarini aynan mijozlar 
istagiga moslashtirish imkonini beradi.

ikkinchidan, mahsulotni doimiy ravishda takomillashtirib borish va innovatsiyalarni joriy qilish orqali 
raqobatchilardan ajralib turish mumkin. Narx siyosatini moslashtirish, raqobatbardosh va mijozlar uchun maqbul 
narxlarni belgilash ham marketing strategiyasining muhim qismidir. Shuningdek, samarali taqsimot va tarqatish 
tizimini tashkil etish, mahsulotlarni o‘z vaqtida va sifatli yetkazib berishni ta’minlash korxona obro‘sini oshiradi.

Shu bilan birga, sanoat korxonasi ichki resurslarini, ya’ni xodimlar malakasi va jamoaviy ish faoliyatini 
yaxshilash, samarali boshqaruv tizimini yaratish marketing strategiyasini amalga oshirishda muhim ahamiyatga 
ega bo‘ladi. Shunga asosan, sanoat korxonalari jozibadorligini oshirishda marketing strategiyasini amalga 
oshirishning afzalliklari quyidagi yo‘nalishlardan iborat bo‘ladi:

- bozordagi raqobatbardoshlikni oshirish. Marketing strategiyasi orqali korxona o‘z mahsulotlari va 
xizmatlarini raqobatchilarnikidan ajratib turuvchi ustunliklar yaratadi. Bu esa bozorda mustahkam o‘rin 
egallashga imkon beradi.

- mijozlar ehtiyojlariga aniq moslashish. Bozor va mijoz tahliliga asoslangan strategiya xaridorlarning 
ehtiyojlari va afzalliklariga mos mahsulot hamda xizmatlarni taklif qilishni ta’minlaydi.

- sotuv hajmini va daromadni oshirish. To‘g‘ri yo‘naltirilgan marketing tadbirlari orqali yangi mijozlar jalb 
qilinadi va mavjud mijozlar bilan aloqalar mustahkamlanadi. Bu esa korxona daromadining o‘sishiga olib keladi.

- brend imidjini mustahkamlash. Strategik yondashuv asosida ishlab chiqilgan marketing tadbirlari korxona 
obro‘sini oshirib, uni ishonchli hamkor sifatida namoyon etadi.

- innovatsion rivojlanishga turtki bo‘lish. Marketing strategiyasi yangi mahsulotlar yaratish va mavjudlarini 
takomillashtirishga ehtiyoj tug‘dirib, korxonalar innovatsion faoliyatini faollashtiradi.

- samarali resurs taqsimotini ta’minlash. Yaxshi rejalashtirilgan strategiya orqali reklama, ishlab chiqarish, 
taqsimot va xizmat ko‘rsatishga yo‘naltirilgan resurslar aniq va tejamkor tarzda ishlatiladi.

- yangi bozor segmentlariga chiqish. Marketing strategiyasi yangi geografik hududlar yoki mijoz guruhlariga 
chiqishni rejalashtirishga imkon berib, korxona o‘sishini tezlashtiradi.

- mijozlar bilan uzoq muddatli munosabatlarni rivojlantirish. Marketing orqali yaratilgan ishonch, individual 
yondashuv va sifatli xizmat ko‘rsatish mijozlar sadoqatini oshiradi.

- krizis holatlarida tezkor moslashuvni ta’minlash. Yaxshi strategiya marketing faoliyatini moslashtirishga 
va bozor o‘zgarishlariga tezda javob qaytarishga imkon beradi.

Darhaqiqat, sanoat korxonalari jozibadorligini oshirishda marketing strategiyasini amalga oshirish 
yo‘nalishlari quyidagi unsurlardan iborat bo‘ladi.

1. Bozorni chuqur tahlil qilish:
- bozor talabini, raqobatchilar faoliyatini va mijozlarning ehtiyojlarini muntazam o‘rganish;
- bozor segmentlarini aniqlab, har bir segmentga mos mahsulot va xizmatlarni taklif etish.
2. Mahsulotni innovatsion rivojlantirish:
- texnologik yangiliklar va innovatsiyalarni joriy qilish orqali mahsulot sifatini va funksionalligini oshirish;
- mijozlarning o‘ziga xos talablarini qondirish uchun mahsulotlarni moslashtirish.
3. Narx siyosatini moslashtirish:
- raqobatchilar narxlarini tahlil qilib, mos va raqobatbardosh narxlarni belgilash;
- yirik hajmdagi xaridlar uchun chegirmalar va imtiyozli shartlarni taklif etish.
4. Samarali tarqatish tizimini tashkil etish:
- mahsulotlarni o‘z vaqtida va sifatli yetkazib berishni ta’minlash;
- dilerlik va distribyutorlik tarmoqlarini kengaytirish, hamkorlik aloqalarini rivojlantirish.
5. Mijozlar bilan mustahkam aloqalar o‘rnatish:
- mijozlar ehtiyojlari va fikrlarini muntazam kuzatib borish;
- sotishdan keyingi xizmatlarni (texnik qo‘llab-quvvatlash va servis markazlari) rivojlantirish.
6. Raqamli marketing vositalaridan foydalanish:
- korxona veb-sayti, ijtimoiy tarmoqlar va B2B platformalarda faol ishlash;
- onlayn reklama va elektron pochta marketingi yordamida mijozlarni jalb qilish.
7. Brendni rivojlantirish va targ‘ib qilish:
- korxona imidjini yaxshilash uchun sanoat ko‘rgazmalari, konferensiyalar va biznes forumlarda faol ishtirok 

etish;
- mahsulot va xizmatlar haqida ma’lumotlarni keng targ‘ib qilish.
8. Ichki menejment va marketing jamoasini rivojlantirish:
- marketing bo‘limining malaka va bilimlarini doimiy oshirib borish;
- xodimlar o‘rtasida samarali hamkorlik va axborot almashinuvini ta’minlash.
Mazkur usullarni to‘g‘ri va birgalikda qo‘llash sanoat korxonalari marketing strategiyasining samarali 

qo‘llanilishi va ularning bozordagi jozibadorligini oshirishni ta’minlaydi.

X U L O S A  V A  T A K L I F L A R
Sanoat korxonalarida marketing strategiyasini amalga oshirish usullari bir-birini to‘ldiruvchi va 

muvofiqlashtirilgan choralar majmuasi sifatida ularning samarali tatbiqi korxonaning uzoq muddatli 
muvaffaqiyatiga zamin yaratadi. Marketing strategiyasining muvaffaqiyatli qo‘llanishi natijasida sanoat 
korxonalari bozordagi o‘z o‘rnini mustahkamlaydi, yangi mijozlarni jalb etadi, mavjud mijozlar bilan uzoq 
muddatli hamkorlikni rivojlantiradi va daromad hajmini oshiradi. Shu bois, samarali marketing strategiyasi 
sanoat korxonalarining barqaror rivojlanishi va raqobatbardoshligini ta’minlashda muhim vosita hisoblanadi. 
Bunday yondashuv reklama, ommaviy axborot vositalari, raqamli marketing vositalari va mijozlar bilan uzluksiz 
aloqalarni rivojlantirish orqali korxona hamda uning mahsulotlari haqida keng qamrovli ma’lumotni targ‘ib qilish 
imkonini beradi.

